
KOMISIONERI PËR MBROJTJEN NGA DISKRIMINIMI 

 

Nr. 1203/2  Prot.                Tiranë, më  01.  09.2025 

 

 
V E N D I M 

 

Nr.  207  , Datë   01 .  09  . 2025 

 

Bazuar në nenin 32/1/a dhe nenin 33 të ligjit 10221/2010 “Për Mbrojtjen nga Diskriminimi”, të 

ndryshuar, Komisioneri për Mbrojtjen nga Diskriminimi shqyrtoi ankesën nr. 179, datë 07.08.2025, 

të paraqitur nga z. E. M., kundër prokurores znj. B. S., pranë Prokurorisë së Gjykatës së Shkallës 

së Parë të Juridiksionit të Përgjithshëm Sarandë, në të cilën pretendohet për diskriminim për shkak 

të “gjendjes shoqërore” dhe “çdo shkak tjetër”. 

Në përfundim të shqyrtimit paraprak të ankesës, Komisioneri për Mbrojtjen nga Diskriminimi, 

K O N S T A T O I: 

I. Parashtrimi i fakteve sipas subjektit ankues.  

Sipas shpjegimeve të dhëna, ankuesja në mes të tjerash informon se: “I nderuar Z. Komisioner, 

Unë ndodhem në ekzekutim të masës së sigurimit personal “Arrest në shtëpi”. Më datë 28.07.2025 

i kam nisur një kërkesë prokurores B. S., pranë Prokurorisë së Gjykatës së Shkallës së Parë të 

Juridiksionit të Përgjithshëm Sarandë, nëpërmjet së cilës i kërkoja autorizim për kontroll mjekësor 

dentar. Kërkesës i bashkëngjita edhe raportin dentar të mjekut R. H. Me shkresën nr. 1326/111 

Prot., datë 30.07.2025, Prokurore B. S., ka refuzuar kërkesën time. Sikundër rezulton nga përgjigja 

e dhënë, arsyeja e refuzimit është se kërkesa, citoj: “është e pashoqëruar me dokumentacionin e 

nevojshëm”. 

Një pretendim i tillë është i gabuar dhe në kundërshtim me ligjin dhe Kushtetutën. Së pari, së bashku 

me kërkesën time është depozituar edhe raporti dentar nga mjeku Z. R. H., ku arsyetohet për 

nevojën e mjekimit (dhimbje dhe edemë). Kjo është e mjaftueshme për legjitimimin e kërkesës sime. 

Së dyti, në bazë të nenit 30 të Kushtetutës, kushdo quhet i pafajshëm përderisa nuk i është provuar 

fajësia me vendim gjyqësor të formës së prerë. Kjo do të thotë se unë gëzoj të gjitha të drejtat që 

gëzon çdo shtetas në këtë vend. Një ndër këto të drejta është edhe ajo e mbrojtjes së shëndetit. 

Nëpërmjet refuzimit të kërkesës sime po cënohet kjo e drejtë kushtetuese dhe po ashtu po cënohet 

edhe mbrojtja e shëndetit tim nga një veprim abuziv. 

Së treti, në bazë të nenit 18 të Kushtetutës, askush nuk mund të diskriminohet padrejtësisht për 

shkaqe të tilla si gjinia, raca, feja, etnia, gjuha, bindjet politike, fetare a të tjera. Sikundër është e 

provuar, kërkesës sime i është bashkëngjitur edhe raporti dentar dhe refuzimi i kërkesës pa një 

përligjje të arsyeshme dhe objektive është një veprim diskriminues ndaj personit tim, thjesht për 

faktin se ndodhem me masën e sigurisë "arrest në shtëpi". Një veprim i tillë jo legjitim dhe mohues 

i Prokurores, jo vetëm që përbën diskriminim ndaj personit tim, por përbën edhe një cenim të së 

drejtës kushtetuese të parashikuar nga neni 28 i Kushtetutës. Sipas këtij neni: “Çdo person, të cilit 

i është hequr liria sipas nenit 27, ka të drejtën e trajtimit njerëzor dhe të respektimit të dinjitetit të 

tij. 

Duke u trajtuar ndryshe nga personat e tjerë, kemi të bëjmë thjesht me një diskriminim të 

drejtpërdrejtë, për shkak të gjendjes sime sociale në ekzekutim të masës së sigurimit personal. 

Nëpërmjet këtij diskriminimi, mua më refuzohet marrja e shërbimit shëndetësor, që është detyrim 

pozitiv i shtetit.” 

Subjekti ankues, kërkon nga Komisioneri për Mbrojtjen nga Diskriminimi, konstatimin e 

diskriminimit, detyrimin e prokurores znj. B. S., pranë Prokurorisë së Gjykatës së Shkallës së Parë 

të Juridiksionit të Përgjithshëm Sarandë, të ndalojë sjelljen diskriminuese dhe të urdhërohet për 

ndreqjen e situatës duke më lejuar të ushtroj të drejtën e shërbimit shëndetësor. 

II. Nga shqyrtimi paraprak i ankesës, u konstatua se:  

Në nenin 1 të ligjit nr. 10221, datë 04.02.2010 “Për Mbrojtjen nga Diskriminimi”, të ndryshuar, 

përcaktohet se: “Ky ligj rregullon zbatimin dhe respektimin e parimit të barazisë dhe 

mosdiskriminimit në lidhje me racën, etninë, ngjyrën, gjuhën, shtetësinë, bindjet politike, fetare ose 

filozofike, gjendjen ekonomike, arsimore ose shoqërore, gjininë, identitetin gjinor, orientimin 

seksual, karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, vendbanimin, 

gjendjen shëndetësore, predispozicionet gjenetike, pamjen e jashtme, aftësinë e kufizuar, 

përkatësinë në një grup të veçantë, ose me çdo shkak tjetër”.  

Diskriminimi përkufizohet nga ligji nr. 10221/2010 “Për Mbrojtjen nga Diskriminimi”, të 

ndryshuar, në nenin 3, pika 1, si: “‘Diskriminim” është çdo dallim, përjashtim, kufizim ose 

preferencë, bazuar në cilindo shkak të përmendur në nenin 1 të këtij ligji, që ka si qëllim ose pasojë 

pengesën ose bërjen të pamundur të ushtrimit në të njëjtën mënyrë me të tjerët të të drejtave e lirive 

themelore të njohura nga Kushtetuta e Republikës së Shqipërisë, aktet ndërkombëtare të ratifikuara 

nga Republika e Shqipërisë, si dhe nga ligjet në fuqi”.  

Në bazë të nenit 7, të ligjit nr. 10221/2010 “Për Mbrojtjen nga Diskriminimi”, të ndryshuar, 

mbrojtja nga diskriminimi garantohet ndaj çdo veprimi ose mosveprim të autoriteteve publike ose 

të personave fizikë a juridikë që marrin pjesë në jetën dhe sektorët publikë ose privatë, që krijojnë 

baza për mohimin e barazisë ndaj një personi apo grupi personash, ose që i ekspozon ata ndaj një 

trajtimi të padrejtë dhe jo të barabartë, kur ata ndodhen në rrethana të njëjta ose të ngjashme, në 

krahasim me persona të tjerë ose grupe të tjera personash. 

Mbështetur në detyrimet ligjore të parashikuara në nenin 3 të Kushtetutës të Republikës së 

Shqipërisë në të cilën shteti merr masa për mbrojtjen e dinjitetit të njeriut dhe respektimin e lirive 

dhe të drejtave të tij, nenit 14 të Konventës Evropiane të të Drejtave të Njeriut, ligjin nr. 10221, 

datë 04.02.2010 “Për Mbrojtjen nga Diskriminimi”, të ndryshuar, Komisioneri për Mbrojtjen nga 

Diskriminimi synon respektimin me rigorozitet të parimit të barazisë përpara ligjit, barazi të 

shanseve dhe mundësive për të ushtruar të drejtat dhe liritë, si dhe zbatimin e efektshëm të 

politikave antidiskriminuese. 

Nga shqyrtimi paraprak i dokumentacionit të depozituar nga ankuesi pranë KMD-së, Komisioneri 

konstaton se: 

Shtetasi E. Sh. M. ndodhet aktualisht në ekzekutim të masës së sigurimit personal “arrest në shtëpi”, 
në bazë të vendimit nr. 23-2025-860, datë 13.05.2025 të Gjykatës së Apelit të Juridiksionit të 

Përgjithshëm, e cila ka pranuar kërkesën e tij për zëvendësimin e masës së mëparshme “arrest në 

burg”, të caktuar nga Gjykata e Shkallës së Parë Sarandë, me masën më të lehtë “arrest në shtëpi”. 

Më datë 28.07.2025, E. M., paraqiti një kërkesë zyrtare pranë Prokurorisë së Gjykatës së Shkallës 

së Parë të Juridiksionit të Përgjithshëm Sarandë, konkretisht Prokurores B. S., ku kërkonte 

autorizim për të kryer kontroll mjekësor dentar, për shkak të një problematike shëndetësore të 

shoqëruar me dhimbje dhe edemë. Kërkesës i bashkëngjiti edhe raportin dentar të mjekut R. H., ku 

argumentohej qartë nevoja për mjekim të specializuar. 

Më 30.07.2025, Prokurorja S., me shkresën nr. 1326/111 Prot., refuzoi kërkesën, duke pretenduar 

se ishte e pashoqëruar me dokumentacionin e nevojshëm.  

E. M., pretendon se kjo sjellje përbën shkelje të të drejtave të tij kushtetuese, veçanërisht të nenit 

30 (prezumimi i pafajësisë), nenit 28 (trajtim njerëzor dhe respekt i dinjitetit) dhe nenit 18 të 

Kushtetutës (ndalimi i diskriminimit). Ai argumenton se, për shkak të gjendjes së tij ligjore si person 

në arrest shtëpie, po trajtohet në mënyrë të pabarabartë dhe diskriminuese, duke iu mohuar e drejta 

për shëndet, e cila është një detyrim pozitiv i shtetit ndaj çdo shtetasi. 

Për këtë arsye, ai i është drejtuar Komisionerit për Mbrojtjen nga Diskriminimi, me kërkesën që të 

ndalojë sjelljen diskriminuese të Prokurores B. S., dhe të urdhërojë ndreqjen e situatës, në mënyrë 

që t’i mundësohet ushtrimi i së drejtës për të marrë shërbim shëndetësor dentar, në përputhje me 

Kushtetutën dhe Ligjin “Për Mbrojtjen nga Diskriminimi” i ndryshuar. 

Sa më sipër, Kodi i Procedurës Penale, në nenin 237, “Arresti në shtëpi”, ka parashkuar se: 1. Me 

vendimin e arrestit në shtëpi, gjykata urdhëron të pandehurin të mos largohet nga banesa e tij ose 

nga një vend i caktuar ku ai banon, kurohet ose mbahet me asistencë. 2. Kur cakton këtë masë, gjykata 

përcakton edhe mënyrën e ekzekutimit dhe të mbikëqyrjes së saj. 3. Prokurori dhe policia gjyqësore 

kontrollojnë respektimin e urdhrave që i janë dhënë të pandehurit .4. Për kohëzgjatjen e arrestit në 

shtëpi vlejnë rregullat e caktuara për paraburgimin.5. Koha e qëndrimit në arrest në shtëpi 

llogaritet në caktimin e dënimit. 

Kodi i Procedurës Penale në nenin 278 “Kompetencat e gjykatës së shkallës së parë në hetimet, ka 

parashikuar se: 1. Gjatë hetimeve paraprake, për rastet e parashikuara nga ligji, mbi kërkesën e 

prokurorit, të pandehurit, viktimës dhe palëve private, vendos gjykata. 2. Kërkesat e palëve gjatë 

hetimeve paraprake, sipas paragrafit 1, të këtij neni, shqyrtohen nga i njëjti gjyqtar. 

Sa më sipër, kompetenca për dhënien e një leje të veçantë në rastin kur personi ndodhet në masën 

e sigurimit “arrest në shtëpi” nuk i përket institucionit të vuajtjes së dënimit (siç ndodh me të 

dënuarit ose paraburgosurit në IEVP), por i mbetet organit të prokurorisë dhe gjykatës, në varësi të 

fazës së procedimit dhe kushteve të masës së sigurisë. Kjo për arsye se arresti në shtëpi është një 

masë sigurimi personal e urdhëruar me vendim gjyqësor dhe mbikëqyret nga prokurori dhe policia 

gjyqësore, sipas përcaktimeve të nenit 237 të KPP. 

Në këtë rast konkret, shtetasi E. Sh. M., ndodhet në ekzekutim të një mase sigurimi “arrest në 

shtëpi”, dhe për këtë arsye nuk i nënshtrohet regjimit të paraburgimit në kuptimin e plotë të ligjit 

nr. 81/2020, por një mase alternative, që ka natyrë kufizuese, por jo izolimi të plotë. Si rrjedhojë, 
kompetenca për të autorizuar daljen jashtë vendbanimit, për nevoja të justifikuara (siç është edhe 

ndjekja e trajtimit shëndetësor), i takon organit të prokurorisë në fazën hetimore, ose gjykatës, nëse 

procedimi është në shqyrtim gjyqësor. 

Komisioneri informon ankuesin se, ankimimi i vendimeve të organeve gjyqësore si dhe të 

prokurorisë, përfshirë edhe refuzimin e kërkesës nga Prokurorja B. S., lidhur me autorizimin për 

kryerjen e një vizite mjekësore gjatë arrestit në shtëpi, bëhet sipas hierarkisë institucionale ose në 

shkallët më të larta të gjykatave respektive dhe shqyrtimi i tyre është jashtë kompetencave të KMD-

së. 

Pretendimet e ankuesit, që lidhen me refuzimin e lejes për kryerjen e vizitës dentare gjatë 

ekzekutimit të masës së sigurimit “arrest në shtëpi”, mund të zgjidhen vetëm nëpërmjet kontrollit 

gjyqësor, përmes ankimimit përpara gjykatave të shkallëve më të larta, të cilat janë kompetente për 

të shqyrtuar vendime apo veprime të tilla të organeve të prokurorisë. 

Në nenin 194/1 të ligjit nr. 115, datë 03.11.2016 “Për organet e qeverisjes së sistemit të drejtësisë”, 

përcaktohet se: “Inspektoriati i Lartë i Drejtësisë është autoriteti shtetëror përgjegjës për 

verifikimin e ankesave, hetimin e shkeljeve disiplinore dhe për fillimin e procedurës disiplinore 

ndaj gjyqtarëve dhe prokurorëve të të gjitha niveleve, anëtarëve të Këshillit të Lartë Gjyqësor, 

anëtarëve të Këshillit të Lartë të Prokurorisë dhe të Prokurorit të Përgjithshëm, si dhe për 

inspektimin institucional të gjykatave dhe të zyrave të prokurorisë”. 

Përsa më sipër, legjislacioni parashikon se Inspektori i Lartë i Drejtësisë është autoriteti shtetëror 

përgjegjës për verifikimin e ankesave, hetimin e shkeljeve disiplinore dhe për fillimin e procedurës 

disiplinore ndaj prokurorëve dhe gjyqtarëve të të gjitha niveleve. Në rastin konkret, sa i përket 

veprimeve të cituara në ankesë, Komisioneri për Mbrojtjen nga Diskriminimi, gjykon se nuk ka 

kompetencë për verifikimin e ankesave apo hetimin e shkeljeve të kryera nga ana e prokurores, pasi 

ky autoritet i atribuohet Inspektorit të Lartë të Drejtësisë. 

Bazuar në sa më sipër, Komisioneri vëren se, marrja në shqyrtim e çështjeve që janë kompetencë e 

organeve si prokuroria e gjykata, bazuar në pretendime që lidhen me kundërvajtje apo vepra penale 

të parashikuara në legjislacionin penal të Republikës së Shqipërisë, apo për më tepër kontrolli i 

vendimmarrjeve të Prokurorisë, nuk bën pjesë në kompetencat e KMD-së, e për pasojë nuk mund 

të pranohet dhe për rrjedhojë nuk mund t’i nënshtrohet procedurave të mëtejshme të parashikuara 

në ligj për shqyrtimin e saj1.   

Në nenin 33, pika 4/b, të ligjit 10221/2010 “Për Mbrojtjen nga Diskriminimi”, të ndryshuar, 

përcaktohet se: “4. Ankesa nuk pranohet nëse: b) ....................është e papajtueshme me dispozitat 

e këtij ligji.”. Mungesa e kompetencës së Komisionerit për shqyrtimin e këtij pretendimi të 

paraqitur nga ankuesi, e bën ankesën të papajtueshme me dispozitat e këtij ligji, dhe për rrjedhojë 

nuk mund t’i nënshtrohet procedurave të mëtejshme të parashikuara në ligj për shqyrtimin e saj2. 

 

PËR KËTO ARSYE: 

Mbështetur në nenin 12/1, nenin 32, pika 1/a, si dhe nenin 33, pikat 1, 4/b,  të ligjit nr. 10 221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi, 

V E N D O S I : 

1. Mospranimin e ankesës së subjektit ankues, E. M., pasi nuk plotësohen kriteret përkatëse të 

parashikuara nga ligji nr. 10221/2010 “Për Mbrojtjen nga Diskriminimi”, i ndryshuar. 

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni e këtij vendimi. 

 

 

         KOMISIONERI 

            
 

          Robert GAJDA 
 

 

1 Për analogji citojmë Vendimin nr. 02, datë 11.01.2021, nr. 54, datë 11.04.2024 të KMD-së. 
2 Për analogji citojmë Vendimet nr. 54, datë 11.04.2023, nr. 203, datë 19.10.2023, nr. 185, datë 24.06.2024, nr.85, datë 14.04.2025 

të KMD-së. 

